
Acòrd dera Mesa deth Parlament peth quau s’apròve era version en occitan (aranés) dera Lei 5/2019, deth 31 de junhsèga, dera Agéncia de Salut Publica de Catalonha e de modificacion dera Lei 18/2009, deth 22 d’octobre, de salut publica (200-00004/12)

Lei 5/2019, deth 31 de junhsèga, dera Agéncia de Salut Publica de Catalonha e de modificacion dera Lei 18/2009, deth 22 d’octobre, de salut publica (200-00004/12)
Preambul
Er article 150 der Estatut d’autonomia de Catalonha establís que «correspon ara Generalitat, en matèria d’organizacion dera sua Administracion, era competéncia exclusiva sus era estructura, era regulacion des organs e directius publics, eth foncionament e era articulacion territoriau», e tanben sus «es diuèrses modalitats organizatives e instrumentaus entara actuacion administrativa».
Atau madeish, er article 162.3.b establís qu'era Generalitat a era competéncia compartida sus «era ordenacion, era planificacion, era determinacion, era regulacion e era execucion des mesures e es actuacions destinades a preservar, protegir e promòir era salut publica en toti es encastres, en tot includir-i era salut laborau, era sanitat animau damb efèctes sus era salut umana, era sanitat alimentària, era sanitat ambientau e era susvelhança epidemiologica».
Per un aute costat, era Lei 18/2009, deth 22 d’octobre, de salut publica, complèta era integracion e era reforma des servicis de salut publica en Catalonha e configure un nau marc organizatiu entà garantir eth maxim grad de susvelhança, proteccion e promocion dera salut, individuau e collectiva, e de prevencion dera malautia, e ath madeish temps impulse era coordinacion e era collaboracion entre es administracions e es organismes publics implicadi. Era dita lei establís qu'era integracion des servicis de salut publica s'a de hèr laguens d’organizacions executives, agiles e flexibles, damb capacitat entà mobilizar era cooperacion intersectoriau e interadministrativa e fomentar ath maxim es aliances comunitàries. 
Per aguest motiu s'optèc peth modèl d’agéncia damb era Agéncia de Salut Publica de Catalonha, dotada de personalitat juridica pròpria, autonomia de gestion e ua cartèra de servicis clarament definida.
Un aute element basic qu'era dita lei establís ei era desconcentracion territoriau, damb er objectiu de garantir era equitat en tot eth país ena gestion des risqui entara salut. Aguesta estructura desconcentrada territoriaument a d’èster coordinada damb era centrau. 
Totun, era Lei 2/2014, deth 27 de gèr, de mesures fiscaus, administratives, financères e deth sector public, extinguís era personalitat juridica dera Agéncia damb efèctes der 1 de hereuèr de 2014 e n’atribuís es foncions, es objectius, eth personau, eth patrimòni e eth pressupòst ath departament competent en matèria de salut.
Aguesti darrèri ans, d’ençà dera modificacion parciau dera Lei 18/2009, i a agut diuèrses crisis de salut publica, nacionaus e internacionaus, derivades en part dera evolucion sociau e tecnologica e der increment continu dera mobilitat de persones, bens e mercaderies. Era responsa ad aguestes crisis s’a de hèr d’ua manèra eficaça e agila enes encastres centrau, regionau e locau e en tot impulsar d’ua forma efectiva era coordinacion intersectoriau e interadministrativa. 
Aguest contèxte a hèt evident eth besonh de recuperar era Agéncia de Salut Publica de Catalonha coma organizacion esturmentau diferenciada dera Administracion dera Generalitat entà dotar d’eficacitat, agilitat e flexibilitat era responsa as rèptes actuaus e futurs dera salut publica. Ath madeish temps cau descentralizar territoriaument era Agéncia.
Per un aute costat, era composicion deth Conselh Rector, maxim organ de govèrn dera Agéncia, garantís aumentar es accions intersectoriaus e interadministratives entà arténher es objectius actuaus e futurs de susvelhança, proteccion e promocion dera salut e de prevencion dera malautia.
Fin finau, cau soslinhar qu'ena elaboracion e era tramitacion d’aguesta lei s’an atengut es principis de bona regulacion qu'an d’informar tota iniciativa legislativa, coma es principis de besonh, eficacitat, proporcionalitat, seguretat juridica, transparéncia e eficiéncia, s’a cercat era racionalizacion e optimizacion des competéncies qu'exercís era Generalitat en matèria de salut publica e des recorsi publics corresponents e s’an avalorat totes es aportacions.
          Capítol I. Disposicions generaus
Article 1. Creacion e natura juridica 
1. Se cree era Agéncia de Salut Publica de Catalonha coma organisme autonòm administratiu adscrit ath departament competent en matèria de salut, damb personalitat juridica pròpria, autonomia administrativa e financèra e plea capacitat d’obrar en exercici des sues foncions.
2. Era Agéncia de Salut Publica de Catalonha ajuste era sua activitat ath dret public e se regís per aguesta lei, eth decrèt que n’apròve es estatuts e era rèsta de disposicions aplicables.
Article 2. Objècte 
1. Era Agéncia de Salut Publica de Catalonha a per objècte prestar es servicis dera Cartèra de servicis de salut publica que corresponen ath departament competent en matèria de salut. Atau madeish, d’acòrd damb er article 7.4 dera Lei 18/2009, deth 22 d’octobre, de salut publica, era Agéncia pòt prestar es servicis que son competéncia de d’auti departaments e qu'era Cartèra de servicis determine especificament, e tanben es servicis minims que son competéncia des entitats locaus quan aguestes entitats, d’acòrd damb er article 53 dera dita lei, l'ac encomanen per miei d’un convèni.
2. Era Agéncia de Salut Publica de Catalonha exercís es sues foncions en coordinacion damb es departaments dera Administracion dera Generalitat que hèn actuacions de salut publica e es organismes executius que ne depenen.
3. Era Agéncia de Salut Publica de Catalonha exercís es sues foncions amassa damb es autes administracions e es auti organismes competents en matèria de salut publica, damb es quaus actue coordinadament e d’acòrd damb era legislacion aplicabla en cada cas.
Article 3. Foncions 
1. Son foncions dera Agéncia de Salut Publica de Catalonha:
a) Executar es politiques que corresponen ath departament competent en matèria de salut d’acòrd damb es critèris, es directritzes e es prioritats que previe eth Plan interdepartamentau e intersectoriau de salut publica e per miei deth contracte programa. 
b) Fomentar era cooperacion damb d’auti organismes qu'actuen en encastre dera salut publica, damb er objectiu de facilitar era coordinacion des actuacions, er escambi d’informacion e coneishences e eth dessenh e era metuda en practica de projèctes conjunts.
c) Coordinar es actuacions en matèria de salut publica des centres sanitaris deth hilat assistenciau, sustot ena atencion primària e comunitària, e sostier aguestes actuacions, principaument enes encastres dera promocion dera salut, era educacion entara salut e era prevencion dera malautia e en tot tier en compde eth marc de relacion e collaboracion damb eth Servici Catalan dera Salut.
d) Coordinar es actuacions en matèria de salut publica, sustot es des organismes executius d’inspeccion e contròtle que depenen dera Administracion dera Generalitat e es des entitats locaus.
e) Prestar es servicis minims de salut publica que son competéncia des entitats locaus, en marc des convènis que i signe d’acòrd damb er article 53 dera Lei 18/2009.
f) Dar supòrt tecnic as entitats locaus que prèsten servicis de salut publica damb mieis pròpris.
g) Dar supòrt tecnic entà elaborar, executar e avalorar eth Plan interdepartamentau e intersectoriau de salut publica.
h) Fomentar era recèrca en salut publica e promòir era formacion des professionaus que s’i dediquen, en collaboracion damb es auti organismes competents, es universitats e es centres de recèrca.
i) Coordinar eth Sistèma de Formacion e Recèrca en Salut Publica, qu'establís er article 8 dera Lei 18/2009, en collaboracion damb es auti organismes competents e damb ua vision innovadora e de cèrca dera efectivitat entà solucionar es problèmes de salut comunitària.
j) Coordinar eth Sistèma d’Informacion de Salut Publica, qu'establís er article 9 dera Lei 18/2009.
k) Establir es instruments entà informar es ciutadans e es administracions des ahèrs mès considerables en matèria de salut publica.
l) Assegurar era preparacion entà previer, detectar e gestionar situacions de crisi e emergéncia entara salut dera poblacion, en coordinacion damb es dispositius des administracions que se mobilizen en aguestes situacions en marc des plans de proteccion civila.
m) Estudiar er impacte ena salut publica des intervencions sus es sòns determinants. Aguesti estudis an d’avalorar era efectivitat, era accessibilitat e era qualitat des servicis de salut comunitària.
n) Establir mecanismes de collaboracion e coordinacion des servicis territoriaus per miei des estructures territoriaus d’atencion primària e salut comunitària.
o) Elaborar e mantier actualizat un mapa d’actius de salut comunitària que facilite as professionaus era prescripcion de recorsi.
p) Establir instruments de monitoratge dera contaminacion ambientau e alimentària.
q) Exercir era potestat sancionadora e actuar coma autoritat sanitària, d’acòrd damb era Lei 18/2009, era normativa sectoriau e era legislacion de regim juridic e de procediment des administracions publiques de Catalonha.
r) Complir quinsevolha auta foncion restacada dirèctament damb es objectius e es actuacions qu'establís aguesta lei, tostemp que li siguen atribuïdes pera normativa en vigor. 
2. Era Agéncia de Salut Publica de Catalonha a d’establir mecanismes entà avalorar er impacte ena salut de totes es politiques e pòt hèr prepauses entà melhorar es determinants dera salut publica.
3. Era Agéncia de Salut Publica de Catalonha a de velhar en compliment des sues foncions pera integracion exprèssa e operativa dera perspectiva de genre, especiaument en çò que hè ara elaboracion, eth desvolopament e era avaloracion deth Plan interdepartamentau e intersectoriau de salut publica. Ad aguest efècte, s'an de desvolopar es metodologies de besonh e incorporar critèris d’avaloracion que contribuïsquen a tractar era dimension de genre, en tot garantir era recuelhuda de dades per sèxe e en tot elaborar indicadors qualitatius e quantitatius de genre.
Article 4. Formes de gestion
1. Era Agéncia de Salut Publica de Catalonha pòt exercir es sues foncions des manères següentes: 
a) Per miei des organs e es unitats que la intègren.
b) Per miei de contractes o convènis, en tot someter-se ara normativa de contractes deth sector public e en tot complir es auti requisits que les son aplicables.
c) Per miei de quinsevolha des autes formes de gestion admetudes en dret.
2. Eth Govèrn pòt delegar enes ajuntaments e es entitats supramunicipaus, damb caractèr generau o especific, er exercici de competéncies qu'aguesta lei atribuís ara Agéncia de Salut Publica de Catalonha. Atau madeish, per rasons d’eficacitat, era Agéncia pòt encomanar era gestion d’actuacions, de caractèr materiau o tecnic, o de servicis dera sua competéncia as ajuntaments e es entitats supramunicipaus. En andús supòsits, era acceptacion dera delegacion o dera encomana de gestion s'a de formalizar per miei d’un convèni entre era Agéncia e era entitat locau corresponenta, en quau s’an de concretar eth procediment, es prètzhèts e es mieis adscriti entà exercir es foncions delegades o encomanades, er impòrt que s’a de pagar entà finançar-les e es indicadors de contròtle des actuacions.

                  Capítol II. Organizacion 
Article 5. Organs de govèrn, de participacion e d’assessorament 
1. Es organs de govèrn dera Agéncia de Salut Publica de Catalonha son eth Conselh Rector e era Direccion.
2. Era Agéncia de Salut Publica de Catalonha, ath delà deth Conselh Assessor de Salut Publica e eth Conselh de Participacion, qu'establissen es articles 12 e 13 d’aguesta lei, se pòt dotar de d’auti organs de participacion comunitària, tanben territoriaus, e d’assessorament tecnic e scientific. Es estatuts dera Agéncia an d’establir era creacion d’aguesti organs, e tanben regular-ne es foncions, era composicion e eth regim de foncionament.
Article 6. Eth Conselh Rector
Eth Conselh Rector ei er organ collegiat de govèrn dera Agéncia de Salut Publica de Catalonha. En Conselh Rector i a representants des administracions competentes en matèria de salut publica damb era fin de cooperar ena obtencion des objectius dera Lei 18/2009.
Article 7. Composicion deth Conselh Rector
1. Eth Conselh Rector dera Agéncia de Salut Publica de Catalonha ei format pes membres següenti:
a) Eth president, qu'ei eth conselhèr deth departament competent en matèria de salut o era persona en qui delègue es foncions.
b) Eth vicepresident prumèr, qu'ei eth titular dera unitat directiva competenta en matèria de salut publica deth departament.
c) Eth director deth Servici Catalan dera Salut o era persona en qui delègue es foncions.
d) Ueit vocaus en representacion des entitats locaus, quate de prepausadi pera Associacion Catalana de Municipis e Comarques e quate pera Federacion de Municipis de Catalonha. Un d’aguesti ueit vocaus exercís es foncions de vicepresident dusau, de comun acòrd entre andues entitats. Atau madeish, un d’aguesti ueit vocaus a d’èster un representant der Ajuntament de Barcelona.
e) Nau vocaus en representacion e a prepausa des departaments dera Administracion dera Generalitat competents en matèries restacades damb era salut publica, qu'an de representar es airaus de gestion mès implicadi ena salut publica.
f) Un representant des societats scientifiques, qu'eth Conselh Assessor de Salut Publica a d’elegir entre es sòns membres.
2. Eth director dera Agéncia de Salut Publica de Catalonha e un secretari designat peth president entre eth personau dera Agéncia assistissen as reünions deth Conselh Rector damb votz e sense vòt.
3. Es entitats locaus damb representacion en Conselh Rector dera Agéncia de Salut Publica de Catalonha an de velhar entà rebater-i era diuersitat tipologica des municipis de Catalonha.
4. Es vocaus deth Conselh Rector dera Agéncia de Salut Publica de Catalonha que non ne son per rason deth cargue son nomentadi e separadi deth cargue peth conselhèr deth departament competent en matèria de salut a prepausa des entitats o organs que representen.
5. Es vocaus deth Conselh Rector dera Agéncia de Salut Publica de Catalonha son nomentadi entà un periòde de quate ans, sense prejudici que poguen èster renauidi se mantien era representacion requerida.
6. Es vacantes enes vocalies deth Conselh Rector dera Agéncia de Salut Publica de Catalonha se corbissen d’acòrd damb era forma de designacion entath temps que demore de mandat. 
7. Es estatuts dera Agéncia de Salut Publica de Catalonha an de desvolopar era composicion deth Conselh Rector e establir-ne eth regim de foncionament. 
Article 8. Foncions deth Conselh Rector
1. Eth Conselh Rector dera Agéncia de Salut Publica de Catalonha, coma organ de govèrn dera Agéncia, n’establís es directritzes generaus d’actuacion e n’exercís eth contròtle superior dera gestion.
2. Son foncions deth Conselh Rector dera Agéncia de Salut Publica de Catalonha:
a) Establir es critèris generaus d’actuacion, d’acòrd damb es directritzes deth departament competent en matèria de salut.
b) Aprovar era prepausa de contracte programa.
c) Aprovar eth convèni marc de relacions damb es organizacions associatives d’entitats locaus mès representatives de Catalonha.
d) Aprovar es programes annaus d’actuacion e d’inversions generaus.
e) Aprovar era prepausa d’avantprojècte de pressupòst.
f) Aprovar es compdes e era memòria de gestion de cada exercici.
g) Aprovar era prepausa de cartèra de servicis de salut publica.
h) Aprovar era relacion d’actuacions e servicis entà provedir es servicis minims obligatòris que son competéncia des entitats locaus.
i) Aprovar es acòrds e es convènis de collaboracion damb d’autes entitats.
j) Aprovar era prepausa de prètzi publics e de taxes pera prestacion de servicis.
k) Aprovar era prepausa d’estructura organica, que s’a d’includir enes estatuts, e era prepausa de relacion de lòcs de trabalh. 
l) Aprovar prepauses d’instruments de caractèr normatiu en matèria de salut publica e dar-les eth cors que correspon d’acòrd damb era legislacion en vigor en matèria de regim juridic e de procediment des administracions publiques de Catalonha.
m) Aprovar eth sòn pròpri reglament de foncionament.
n) Avalorar periodicament es programes d’actuacion e eth grad d’assolidatge des objectius dera Agéncia.
o) Avalorar annaument era situacion dera salut publica e hèr-ne un informe especific, que s’a de presentar ath departament competent en matèria de salut e ath Parlament de Catalonha.
p) Prepausar ath conselhèr deth departament competent en matèria de salut que, d’acòrd damb era lei que regule es finances publiques de Catalonha e entà que se tramiten posteriorament, apròve tant es caracteristiques e era destinacion des operacions de crèdit coma es operacions d’endeutament. 
q) Exercir es foncions qu'aguesta lei non assigne exprèssament as auti organs dera Agéncia.
Article 9. Foncions deth president deth Conselh Rector
1. Son foncions deth president deth Conselh Rector dera Agéncia de Salut Publica de Catalonha:
a) Assumir era representacion institucionau dera Agéncia, sense prejudici des foncions de representacion deth director. 
b) Convocar es reünions deth Conselh Rector, dirigir-les e dirimir-i es egalizacions damb vòt de qualitat.
2. Eth president deth Conselh Rector dera Agéncia de Salut Publica de Catalonha pòt delegar exprèssament es foncions representatives que creigue convenientes en vicepresident prumèr.
Article 10. Era Direccion 
1. Eth director dera Agéncia de Salut Publica de Catalonha assumís era direccion e era gestion ordinària dera Agéncia d’acòrd damb es critèris d’actuacion qu'establís eth Conselh Rector, ath quau represente en çò que hè ara execucion des acòrds adoptadi.
2. Eth director dera Agéncia de Salut Publica de Catalonha a reng organic de director generau e ei nomentat peth Govèrn a prepausa deth conselhèr competent en matèria de salut en tot auer escotat eth Conselh Rector.
3. Eth director dera Agéncia de Salut Publica de Catalonha ei sometut ath regim d’incompatibilitats des nauti cargues dera Administracion dera Generalitat.
Article 11. Foncions dera Direccion 
Son foncions deth director dera Agéncia de Salut Publica de Catalonha:
a) Executar es acòrds qu'adòpte eth Conselh Rector.
b) Aplicar es critèris d’actuacion d’acòrd damb es directritzes deth Conselh Rector.
c) Elevar ath Conselh Rector es prepauses d’acòrd enes quaus aguest organ ei competent entà que i delibère e les apròve.
d) Elaborar es compdes e era prepausa de memòria de gestion de cada exercici.
e) Dirigir eth personau e es servicis.
f) Actuar coma organ de contractacion, en tot sotmeter-se ara legislacion de contractes deth sector public.
g) Coordinar, inspeccionar e avalorar es organs dera Agéncia.
h) Dar instruccions en çò que hè ara organizacion e eth foncionament dera Agéncia.
i) Gestionar es recorsi economics, autorizar es despenses e ordenar es pagaments, laguens es limits qu'establís eth Conselh Rector.
j) Assumir era representacion legau dera Agéncia en tota sòrta d’actuacions, exceptat dera representacion e era defensa en jutjament.
k) Actuar coma organ competent entà imposar sancions en matèria de salut publica, d’acòrd damb era Lei 18/2009 e era normativa sectoriau.
l) Exercir era autoritat sanitària, enes tèrmes qu'establís era Lei 18/2009 e era normativa sectoriau. 
m) Exercir es autes foncions que li mane eth president deth Conselh Rector.
Article 12. Eth Conselh Assessor de Salut Publica
1. Eth Conselh Assessor de Salut Publica dera Agéncia de Salut Publica de Catalonha ei er organ consultor sus es aspèctes tecnics e scientifics dera salut publica.
2. Eth Conselh Assessor de Salut Publica dera Agéncia de Salut Publica de Catalonha ei format per expèrts de reconeishuda solvéncia en encastre dera salut publica, sense prejudici de ço qu'establissen es estatuts dera Agéncia sus es foncions, era composicion e eth regim de foncionament deth Conselh. 
3. Es membres deth Conselh Assessor de Salut Publica dera Agéncia de Salut Publica de Catalonha son nomentadi peth conselhèr deth departament competent en matèria de salut.
4. Son foncions deth Conselh Assessor de Salut Publica dera Agéncia de Salut Publica de Catalonha, en tot auer escotat eth Conselh Rector:
a) Assessorar as organs de govèrn dera Agéncia enes ahèrs restacadi damb era salut publica.
b) Eméter es jutjaments sus aspèctes restacadi damb era salut publica que li mane eth Conselh Rector.
c) Elegir entre es sòns membres ath qu’a de formar part deth Conselh Rector, d’acòrd damb er article 7.1.f d’aguesta lei.
Article 13. Conselh de Participacion
1. Eth Conselh de Participacion dera Agéncia de Salut Publica de Catalonha ei er organ de participacion activa qu'exercís foncions de participacion ciutadana, assessorament, consulta e seguiment en çò que hè a ahèrs relatius ara salut publica e era salut en generau.
2. Es estatuts dera Agéncia de Salut Publica de Catalonha an de determinar era composicion, eth sistèma de designacion des membres, era organizacion, es foncions e es normes de foncionament deth Conselh de Participacion.
3. Es conselhs territoriaus de salut dera Agéncia de Salut Publica de Catalonha complissen es madeishes foncions qu'eth Conselh de Participacion dera Agéncia en territòri respectiu.
Article 14. Organizacion territoriau 
1. Era Agéncia de Salut Publica de Catalonha s’organize territoriaument en servicis regionaus. Es servicis regionaus son estructures desconcentrades que coïncidissen damb es regions sanitàries deth Servici Catalan dera Salut.
2. Es servicis regionaus dera Agéncia de Salut Publica de Catalonha an d'auer ua dotacion adequada de recorsi umans e economics entà complir es actuacions de salut publica en territòri respectiu.
3. Era direccion e era gestion ordinària des servicis regionaus dera Agéncia de Salut Publica de Catalonha son assumides per un director ath deuant deth servici.
4. Eth nomentament e era separacion deth cargue des directors des servicis regionaus dera Agéncia de Salut Publica de Catalonha corresponen ath conselhèr deth departament competent en matèria de salut a prepausa deth Conselh Rector.
5. Es directors des servicis regionaus dera Agéncia de Salut Publica de Catalonha son un organ competent entà imposar sancions en matèria de salut publica, d’acòrd damb era Lei 18/2009 e era normativa sectoriau. 
6. Es servicis regionaus dera Agéncia de Salut Publica de Catalonha an de prestar es servicis de salut publica qu'establís era Lei 18/2009 en territòri respectiu, en tot someter-se as critèris d’actuacion qu'establís eth Conselh Rector e as directritzes deth director dera Agéncia. Ad aguest efècte, cada servici regionau s’organize en equipes territoriaus de salut publica. Es equipes territoriaus son eth conjunt de professionaus dera salut publica que, d’ua manèra integrada, hèn actuacions relatives ara susvelhança, era proteccion e era promocion dera salut e ara prevencion dera malautia en hilat de servicis d’atencion sanitària e comunitària deth territòri.
7. Es equipes territoriaus dera Agéncia de Salut Publica de Catalonha, en çò que hè ath compliment des actuacions de promocion, proteccion e susvelhança dera salut e de prevencion dera malautia, trabalhen en coordinacion damb es recorsi municipaus de salut publica, damb es equipes d’atencion primària des airaus basics de salut, damb es unitats de medecina preventiva e salut publica des espitaus e damb es autes entitats e es auti servicis restacadi damb era salut publica deth territòri respectiu.
8. Es equipes territoriaus dera Agéncia de Salut Publica de Catalonha an d’èster pluridisciplinaris, e es persones que les compausen an d’exercir es sues foncions d’ua manèra collaborativa entà assegurar eth compliment e era continuitat des actuacions qu'establís era cartèra de servicis deth territòri respectiu, sense prejudici des foncions reservades legaument as professionaus damb ua titolacion especifica.

Capítol III. Regim de personau, patrimoniau, economic e d’impugnacion d’actes
Article 15. Recorsi umans
1. Era Agéncia de Salut Publica de Catalonha a d'auer eth personau foncionari e laborau sufisent entà complir es sues foncions.
2. Es lòcs de trabalh dera Agéncia de Salut Publica de Catalonha que compòrten foncions d’autoritat s’an de provedir damb personau foncionari.
Article 16. Patrimòni
1. Eth patrimòni dera Agéncia de Salut Publica de Catalonha ei constituït peth patrimòni adscrit e eth pròpri. Eth patrimòni adscrit ei integrat pes bens e es drets qu'era Generalitat o ua auta administracion adscriu ara Agéncia. Era adscripcion non implique era transmission deth domeni public ne era desafectacion des bens. Eth patrimòni pròpri ei constituït pes bens e es drets qu'era Agéncia produsís, aquerís o recep per quinsevolh títol.
2. Era Agéncia de Salut Publica de Catalonha a de tornar ara Generalitat es bens e es drets qu'aguesta li a adscrit enes condicions qu'auien en moment dera adscripcion. Ath delà, era Agéncia a d’utilizar aguesti bens e drets exclusivament entàs finalitats que determine era adscripcion, pr'amor qu'en cas contrari s’an d’incorporar ath patrimòni dera Generalitat. En çò que hè as bens e es drets procedenti des entitats locaus, s’a d’aplicar eth convèni d’adscripcion corresponent. 
3. Eth patrimòni dera Agéncia de Salut Publica de Catalonha afècte ar exercici des sues foncions a ara consideracion de domeni public e gaudís des exempcions tributàries que corresponen as bens d'aguesta natura.
4. Era utilitat publica dera expropriacion d’immòbles pes òbres e es servicis dera Agéncia de Salut Publica de Catalonha s’enten implicita.
5. Eth regim patrimoniau dera Agéncia de Salut Publica de Catalonha ei eth qu'establís era normativa patrimoniau aplicabla as entitats deth sector public dera Administracion dera Generalitat.
Article 17. Recorsi economics
Es recorsi economics dera Agéncia de Salut Publica de Catalonha son es següenti:
a) Es assignacions damb cargue as pressupòsti dera Generalitat.
b) Es assignacions procedentes deth contracte programa. 
c) Es assignacions procedentes de departaments dera Administracion dera Generalitat d’auti qu'eth competent en matèria de salut entà que complisque es actuacions e prèste es servicis de salut publica que li manen.
d) Es contraprestacions qu'es entitats locaus efectuen damb cargue as sòns pressupòsti, enes tèrmes des convènis de collaboracion signadi entre andues parts.
e) Es rendiments procedenti des bens e des drets pròpris o adscriti.
f) Es ingrèssi procedenti des taxes e des prètzi publics que d’acòrd damb era legalitat en vigor li corresponen.
g) Es ingrèssi procedenti des projèctes, es actuacions o es servicis que li son encomanadi.
h) Es ingrèssi procedenti de sancions administratives e resolucions judiciaus.
i) Es prèstes que li son concedidi.
j) Es subvencions, es donacions e quinsevolha auta aportacion volontària d’entitats e particulars.
k) Es auti recorsi que li siguen atribuïdi exprèssament.
Article 18. Contracte programa
1. Eth departament competent en matèria de salut, coma garant superior der usatge eficient e equitatiu des recorsi publics, a de garantir qu'eth modèl de contractacion dera Agéncia de Salut Publica de Catalonha respon as sues politiques generaus.
2. Eth contracte programa dera Agéncia de Salut Publica de Catalonha a d’èster aprovat peth Govèrn e soscrit peth departament competent en matèria de salut, eth Servici Catalan dera Salut e era Agéncia.
3. Eth contracte programa dera Agéncia de Salut Publica de Catalonha a d’includir aumens es aspèctes següenti:
a) Era relacion des servicis qu'a de prestar e des actuacions qu'a de complir era Agéncia, era sua avaloracion economica e es recorsi que i son assignadi.
b) Es requisits e es condicions entà qu'era Agéncia prèste es servicis e complisque es actuacions, en tot tier en compde es especificitats territoriaus.
c) Es objectius, es resultats demoradi, es indicadors, es instruments de seguiment e contròtle de resultats e eth marc de responsabilitats dera Agéncia.
d) Eth tèrme de vigéncia, qu'en cap cas non pòt excedir es cinc ans.
4. Es actuacions e es servicis includidi en contracte programa dera Agéncia de Salut Publica de Catalonha a qué hè referéncia era letra a der apartat 3 an d’èster aumens es següenti:
a) Identificar es problèmes de salut comunitària.
b) Diagnosticar e investigar es problèmes e es perilhs entara salut comunitària.
c) Informar, educar e apoderar as persones en çò que hè as problèmes de salut.
d) Establir mecanismes de participacion dera comunitat ena elaboracion des plans de salut publica e ena implantacion e era avaloracion des politiques de salut publica, ena forma que se determine per reglament.
e) Desvolopar politiques e plans entà sostier es esfòrci sanitaris dera atencion primària e comunitària.
f) Desvolopar politiques e hèr analisis de salut publica damb perspectiva de genre.
Article 19. Pressupòst
1. Eth pressupòst dera Agéncia de Salut Publica de Catalonha se regís pera normativa des finances publiques e es successives leis de pressupòsti dera Generalitat.
2. Eth pressupòst dera Agéncia de Salut Publica de Catalonha s’a d’orientar d’acòrd damb eth Plan de salut de Catalonha, eth Plan interdepartamentau e intersectoriau de salut publica e eth Plan de seguretat alimentària de Catalonha, a de desglossar es programes per servicis regionaus e a de preveir es mecanismes de besonh entà auançar, tant ena elaboracion coma ena execucion, ena perspectiva de genre.
3. Eth Conselh Rector dera Agéncia de Salut Publica de Catalonha pòt acordar transferéncies de crèdit laguens eth pressupòst dera Agéncia, d’acòrd damb era normativa aplicabla as disposicions pressupostàries e a prepausa deth director.
Article 20. Regim de contractacion
Eth regim de contractacion dera Agéncia de Salut Publica de Catalonha se regís pera normativa de contractacion deth sector public.
Article 21. Regim comptable
Eth regim comptable dera Agéncia de Salut Publica de Catalonha se regís pera normativa des finances publiques des entitats autonòmes administratives.
Article 22. Regim d’impugnacion d’actes
1. Es interessadi pòden interpausar un recors contra es actes administratius dera Agéncia de Salut Publica de Catalonha enes casi, es tèrmes e es formes qu'era legislacion sus eth procediment administratiu establís.
2. Es acòrds deth Conselh Rector dera Agéncia de Salut Publica de Catalonha e es resolucions deth director pòden èster objècte de recors d’auçada deuant deth conselhèr deth departament competent en matèria de salut, e es actes dictadi pes organs des servicis regionaus pòden èster objècte de recors d’auçada deuant eth director dera Agéncia. Es resolucions acaben era via administrativa en andús casi.
3. En çò que hè as actes dictadi en encastre dera competéncia municipau, ei aplicabla era legislacion municipau e de regim locau.
Disposicions addicionaus
Prumèra. Adscripcion de bens
Es bens dera Administracion dera Generalitat e des entitats deth sòn sector public afectadi as foncions dera Agéncia de Salut Publica de Catalonha s’adscriuen ara Agéncia. Es bens de domeni public consèrven aguesta natura e es exempcions fiscaus e economiques qu'an reconeishudes. Eth decret d’aprobacion des estatuts dera Agéncia a de concretar es bens objècte dera adscripcion e eth procediment per miei deth quau s'a de formalizar, que n'a de rebàter era avaloracion economica.
Dusau. Subrogacion
1. Era Agéncia de Salut Publica de Catalonha se subrògue enes drets e es obligacions de contengut economic dera Administracion dera Generalitat e des entitats deth sòn sector public afectadi as foncions qu'exercís era Agéncia, çò que  s'a de concretar en decret d’aprobacion des estatuts.
2. Era Agéncia de Salut Publica de Catalonha se subrògue ena posicion juridica dera Administracion dera Generalitat e des entitats deth sòn sector public en çò que concernís as drets e es obligacions que li corresponen en encastre des foncions qu'era Agéncia assumís, çò que s'a de concretar en decret d’aprobacion des estatuts. 
Tresau. Entrada en foncionament dera Agéncia e integracion de personau
1. Era Agéncia de Salut Publica de Catalonha a d'entrar en foncionament laguens deth tèrme d'un an a compdar dera entrada en vigor d'aguesta lei.
2. Eth personau foncionari, de carrèra e interin, e laborau qu'ena data d’entrada en foncionament dera Agéncia de Salut Publica de Catalonha exercisque en quinsevolh departament o organ dera Administracion dera Generalitat foncions, tecniques o administratives, coincidentes o restacades damb es que d’acòrd damb aguesta lei assumís era Agéncia s’i a d’integrar en tot mantier era condicion originària e es condicions des quaus gaudís en moment dera entrada en vigor d’aguesta lei. 
3. Era forma d’integracion ara Agéncia de Salut Publica de Catalonha deth personau a qué hè referéncia eth apartat 2 compòrte era reconeishença de succession o subrogacion, damb toti es efèctes juridics que se’n poguen derivar.
Quatau. Paritat
Es organs de govèrn, de participacion comunitària e d’assessorament tecnic e scientific, qu'establís er article 5 d’aguesta lei, an de complir era paritat minima qu'establís era Lei 17/2015, d'igualtat efectiva de hemnes e òmes, entà constituïr-se e renauir-se.
Cincau. Participacion dera Agéncia ena formacion de tresau cicle de salut publica
Era Agéncia de Salut Publica de Catalonha, a fin de coordinar eth Sistèma de Formacion e Recèrca en Salut Publica, a d'amiar a tèrme es actuacions de besonh entà participar ena formacion de tresau cicle de salut publica e entà èster acreditada coma dispositiu d'ensenhament ena especialitat de Medecina Preventiva e Salut Publica.
Siesau. Agéncia de Salut Publica de Barcelona
Era Agéncia de Salut Publica de Barcelona assumís es foncions dera Agéncia de Salut Publica de Catalonha en Barcelona.
Setau. Eth Conselh Generau d'Aran
Eth Conselh Generau d’Aran assumís es foncions dera Agéncia de Salut Publica de Catalonha en Aran, d’acòrd damb era Lei 1/2015, deth 5 de hereuèr, deth regim especiau d’Aran, o era disposicion legau que la modifique o substituïsque.
Ueitau. Referéncies ara Lei 18/2009
Es referéncies qu'aguesta lei hè ara Lei 18/2009, deth 22 d’octobre, de salut publica, se comprenen hètes ara disposicion legau que la modifique o substituïsque.
Nauau. Plan interdepartamentau e intersectoriau de salut publica
Es referéncies qu'eth preambul e er article 4 dera Lei 18/2009 fan ath Plan interdepartamentau de salut publica se comprenen hètes ath Plan interdepartamentau e intersectoriau de salut publica.
Disposicion transitòria. Foncions des unitats e des organs afectadi enquiara entrada en foncionament dera Agéncia
Es unitats e es organs administratius deth departament competent en matèria de salut afectadi pera creacion dera Agéncia de Salut Publica de Catalonha an de contunhar de complir es sues foncions enquiara entrada en foncionament dera Agéncia.
Disposicion derogatòria
Se deròguen er article 163 dera Lei 2/2014, deth 27 de gèr, de mesures fiscaus, administratives, financères e deth sector public, e totes es normes que s’opausen ath qu’establís aguesta lei.
Disposicions finaus
Prumèra. Desplegament reglamentari
1. Eth Govèrn, en tèrme de sies mesi dempús dera entrada en vigor d’aguesta lei, a d’aprovar es estatuts dera Agéncia de Salut Publica de Catalonha, que n’an de regular es organs de govèrn, de participacion e d’assessorament e era estructura organica, centrau e territoriau. 
2. Era Agéncia de Salut Publica de Catalonha aquerís personalitat juridica en moment dera entrada en vigor deth decret d’aprobacion des estatuts.
3. Eth Govèrn, en tèrme de sies mesi dempús dera entrada en vigor d’aguesta lei, a d’aprovar eth decret d’adaptacion dera estructura deth departament competent en matèria de salut ad aguesta lei.
Dusau. Elaboracion deth tèxte rehonut dera Lei 18/2009
S’autorize ath Govèrn entà qu'en tèrme de sies mesi dempús dera entrada en vigor dera presenta lei elabòre un tèxte rehonut dera Lei 18/2009, deth 22 d’octobre, de salut publica, qu'incorpòre es modificacions qu'era presenta lei introdusís.
Tresau. Addicion d’un article ara Lei 18/2009
Se hig un article, eth 12, ara Lei 18/2009, deth 22 d'octobre, de salut publica, damb eth tèxte següent:  
«Article 12. Competéncies deth Govèrn
»1. En çò que hè ara Agéncia de Salut Publica de Catalonha, corresponen ath Govèrn, a prepausa des departaments competents segons era matèria dera quau se tracte, es competéncies següentes: 
»a) Era aprobacion, per miei d’un decret formulat a prepausa deth conselhèr o conselhèra deth departament competent en matèria de salut, des estatuts dera Agéncia.
»b) Era aprobacion dera Cartèra de servicis de salut publica.
»c) Era aprobacion deth projècte de pressupòst dera Agéncia.
»d) Era aprobacion des acòrds de nomentament e separacion deth director o directora dera Agéncia.
»2. Correspon ath Govèrn era aprobacion deth Plan interdepartamentau e intersectoriau de salut publica.»
Quatau. Addicion d'ues letres ar apartat 2 der article 13 dera Lei 18/2009
Se higen es letres a, b, c, d, e, f, g, h e i ar apartat 2 der article 13 dera Lei 18/2009, deth 22 d’octobre, de salut publica, damb eth tèxte següent:  
«2. En çò que hè ara Agéncia de Salut Publica de Catalonha, corresponen ath departament competent en matèria de salut es competéncies següentes: 
»a) Era determinacion des critèris, es directritzes e es prioritats des politiques de salut publica.
»b) Era susvelhança e era tutèla dera Agéncia.
»c) Era coordinacion des programes de recèrca e des recorsi publics, entà artenher-ne era maxima eficacitat.
»d) Era presentacion ath Govèrn dera prepausa de Cartèra de servicis de salut publica.
»e) Era presentacion ath Govèrn deth projècte de pressupòst dera Agéncia.
»f) Era aprobacion, era modificacion e era revision des prètzi publics relatius ara prestacion des servicis.
»g) Eth nomentament e era separacion des membres deth Conselh Rector.
»h) Era presentacion ath Govèrn des prepauses de nomentament e separacion deth director o directora.
»i) Eth nomentament e era separacion des directors des servicis regionaus.»
Cincau. Addicion d’un article ara Lei 18/2009
Se hig un article, eth 77, ara Lei 18/22, deth 22 d'octobre, de salut publica, damb eth tèxte següent: 
«Article 77. Organs dera Generalitat competents entà imposar sancions
»En encastre dera Generalitat, er exercici dera potestat sancionadora qu'establís aguesta lei, sense prejudici des regims sancionadors qu'establís era legislacion sectoriau, correspon as organs següenti: 
»a) Eth Govèrn, entà imposar es sancions establides per aguesta lei superiores a 450.000 euros.
»b) Eth conselhèr o conselhèra deth departament competent en matèria de salut, entà imposar es sancions comprenudes entre 300.001 e 450.000 euros.
»c) Eth director o directora dera Agéncia de Salut Publica de Catalonha, entà imposar es sancions comprenudes entre 100.001 e 300.000 euros.
»d) Es directors des servicis regionaus, en encastre territoriau respectiu, entà imposar sancions d'enquia 100.000 euros.»
Siesau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya. 

